
		[image: ]


  
    Үмбетей Жырау


    ӨЛЕӉДЕР ЖИНАҒЫ


    


    


    Батырың өтті — Бөгенбай


    


    Қазақтың ханы Абылай,


    Абылай ханым, бұл қалай?


    Ақиықты аспанға


    Ұшпастай ғып торлады.


    Құлағанға ұқсайды


    Қазақтың қамал-қорғаны.


    Қайғырмаңыз, ханзадам,


    Айтпасыма болмады,


    Батырың өтті — Бөгенбай!


    Қиядан қиқу төгілсе,


    Аттың басын тартпаған,


    Қисапсыз қол көрінсе,


    Қорқып жаудан қайтпаған,


    Қазақ деген халқынан,


    Батыр шыққан даңқынан,


    Қарсыласқан асылдар


    Қорғасындай балқыған,


    Батырың өтті — Бөгенбай!


    Бұтақты мүйіз бұғысы


    Саласында жайылған,


    Мылтық атқан мергені


    Киігін қойдай қайырған,


    Құланы құлындай тулаған,


    Түлкісі иттей шулаған,


    Қыс қыстайтын жеріңді


    Аң етімен тау қылған,


    Батырың өтті — Бөгенбай!


    Асу салған тас бұзып


    Тарбағатай белінен,


    Қол қондырған қос тігіп


    Бөрлі деген көлінен,


    Қалмақты шапқан шулатып


    Ақшәулінің өрінен,


    Қоныс қылған найманға,


    Бәрін қуып жерінен,


    Батырың өтті — Бөгенбай!


    Қаракерей Қабанбай,


    Қанжығалы Бөгенбай,


    Қаз дауысты Қазыбек,


    Шақшақұлы Жәнібек —


    Ормандай коп Орта жүз,


    Сондан шыққан төрт тірек.


    Тұғыр болған сол еді


    Сіздей төре сұңқарға.


    Бәйгелі жерде бақ болған


    Сіздей жүйрік тұлпарға.


    Қайғырмаңыз, ханзадам,


    Келмей тұр аузым айтарға,


    Батырың өтті — Бөгенбай!


    Еңбек қылған ел үшін,


    Жауда кеткен кек үшін,


    Қазақтың абырой-арына


    Сарп қылған бар күшін,


    Қайыры болсын халқыңа,


    Сабыр қыл, ойла келмесін,


    Қарияң келіп жылап тұр


    Еңбегі сіңген ер үшін,


    Батырың өтті — Бөгенбай!

  


  
    Бекболат биге


    


    Мен пайғамбардан бастасам,


    Әңгімеге кетермін.


    Едігеден бастасам,


    Ертегіге кетермін.


    Келтесінен қайырсам,


    Сөз түбіне жетермін.


    Енді сізге не дермін:


    Бай болмаған бай болса,


    Жайламаған сай қоймас.


    Би болмаған би болса,


    айтылмаған сөз қоймас.


    Хан болмаған хан болса,


    Қанамаған ел қоймас.


    Баласын мақтар бас жаман,


    Қатынын мақтар қас жаман.


    Алыстағы дұшпаннан,


    Андып жүрген дос жаман,


    Бір түйе бітпей түйе болмас,


    Өз малын кізнеген,


    Кісі малын іздеген


    Түбінде өз малына ие болмас!

  


  
    Биік тауға жарасар


    


    Биік тауға жарасар


    Ығынан тиген панасы.


    Терең сайға жарасар


    Тобылғылы саласы.


    Ер жігітке жарасар


    Қолына алған найзасы.


    Би жігітке жарасар


    Халқына тиген пайдасы.


    Ақсақалға жарасар


    Тілеуқорлық айласы.


    Бәйбішеге жарасар


    Еміздіктеген сабасы.


    Келіншекке жарасар


    Емшектегі баласы.


    Қыз он беске келгенде


    Шашынан көп жаласы.


    Бұл жалғанда бір жаман —


    Ағайынның аласы.

  


  
    Бұл, бұл үйрек, бұл үйрек


    


    Бұл, бұл үйрек, бұл үйрек,


    Бұл үйректей болыңыз,


    Судан суға шүйгумен


    Көлден көлге қоныңыз.


    Байлар ұғлы шоралар


    Бас қосыпты десін де,


    Маң-маң басып жүріңіз,


    Байсалды үйге түсіңіз.


    Айнала алмай ат өлсін,


    Айыра алмай жат өлсін,


    Жат бойынан түңілсін,


    Бәріңіз бір енеден туғандай болыңыз!

  


  
    Бұқарға


    


    Үй сыртында ақра тау,


    Панасы егер жоқ болса,


    Бұл шіркіннің несі тау?!


    Кетеген болса, түйең жау,


    Тебеген болса, биең жау,


    Ұрысқак болса, ұлың жау,


    Керіскек болса, келінің жау.


    Үйіндегі ұлың жаман болса,


    Есіктегі құлмен тең.


    Қойынындағы қатының жаман болса,


    Қаңтардағы мұзбен тең.


    Кей сорлының қатыны


    Күндіз ауру, түнде сау, —


    Арқаңа артқан тұзбен тең!


    Сәл бөгеліп барып:


    Жылға сай батпақ болса, өте алмассың,


    Жастан шыққан жүйрікке жете алмассың.


    Дүниенің жүзінде осы қиын —


    Жаман деп өз үйіңнен кете алмассың.


    Бәйбішең аю болса, аса алмассың,


    Қарау болса, әй деуге бата алмассың.


    Мейманға отың басы болса суық,


    Еліңе жақсы жігіт атанбассың.


    Қосағың қоса ағармас қосақ екен,


    Құдайым осылай да косады екен.


    Тоты құс жарқанатқа пенде бопты,


    Бұқарым, айтар мінің осы-ақ екен.

  


  
    Бөгенбай қазасын Абылай ханға естірту


    


    Ей, Абылай, Абылай,


    Абылай ханым, бұл қалай?


    Бұл қалайдан сескеніп,


    Сөзімді қойма тындамай.


    Талай істер басыңнан


    Өтіп еді-ау жасыңнан,


    Қиын, қызық әрбір жай.


    Жас күнінде, Абылай,


    Үргеніштен мұнда кеп,


    Сарыарқаны жерім деп,


    Қалың қазақ елім деп,


    Келмеп пе едің жаяулай?!


    Төле биді тапқанда,


    Күндіз түйе баққанда,


    Жалғызбын деп шошымай,


    Еш малшыға қосылмай,


    Қара жерге отырмай,


    Күпінді салып астыңа,


    Жең жастанып басыңа,


    Қол-аяғың төрт жақта,


    Жатушы едің сол шақта,


    Ұмыттың ба соны, Абылай!


    Жиырма жасың толғанда,


    Қалмақпен соғыс болғанда,


    Алғашқы бақты тапқанда,


    Шарыштың басын қаққанда,


    Қанжығаңа бас байлап,


    Жау қашты деп айғайлап,


    Абылайлап шапқанда...


    Ұмыттың ба соны, Абылай!


    Сол ерлікпен хан болдың,


    Әлем асқан жан болдың,


    Барша әлемге даң болдың,


    Ұмыттың ба соны, Абылай!


    Қалдан ханның әскері


    Іздеп сені әрі-бері,


    Қапыда ұстап алғанда,


    Алып барып Тәшкенде


    Көр зыңданға салғанда,


    Елің қараң қалғанда,


    Тоқсан жақсы үш жүзден


    Сені сұрай барғанда,


    Өлтірем деп Қалдан хан


    Орайына Шарыштың,


    Сөзіне қарсы сөз айтып,


    Жауаптастың, қарыстың.


    Қапияда тұтылдың,


    Қалмаққа бітеу жұтылдың,


    Шешендік жолын тұтындың,


    Үш ауыз сөзбен құтылдың,


    Ұмыттың ба соны, Абылай!


    Аруағыңа болысқан,


    Әділ билік қылысқан,


    Қашпаған қандай ұрыстан


    Керейде батыр Жәнібек,


    Қаз дауысты Қазыбек,


    Қу дауысты Құттыбай,


    Қаракерей Қабанбай,


    Қанжығалы Бөгенбай —


    Абылай, сенің тұсыңда


    Сол бесеуі болыпты-ай!


    Кейі батыр, кейі би,


    Тәңірім берген сондай сый,


    Ұмыттң ба соны, Абылай!


    Батыры ханға сай болды,


    Елің жайпақ бай болды,


    Қыс қыстауы тау болды,


    Жаз жайлауы көл болды,


    Салқын сары бел болды,


    Елге лайық ер болды,


    Сарыарқа деп таңданып,


    Өзге жұрт аңсар жай болды,


    Ұмыттың ба соны, Абылай!


    Айтқан сөзің ем еді,


    Жолынды теріс демеді,


    Қай бақытың кем еді,


    Ел қорғаны көп еді,


    Қалып па ең батыр таба алмай?


    Жауыңның қанын ағызған,


    Аузынан балды тамызған,


    Би мен батыр аз болып,


    Тасырқап па едің шаба алмай!?


    Анау бір жылы аттанған


    Әскерді қырғыз қырғанда,


    Басынан оба қылғанда,


    Ол хабарды ел біліп,


    Көп батырмен сен жүріп,


    Көзіңнің жасын көл қылып,


    Кысылған әскербасының


    Қасына барып тұрғанда,


    Ақбоз атты шалғанда,


    Мойныңа кісе салғанда,


    Баба түкті Шашты Әзиз,


    Содан бата алғанда,


    Тілеуің қабыл болғанын,


    Басыңа Қыдыр қонғанын,


    Ұмыттың ба соны, Абылай!


    Ұлы сәске болғанда


    Жасаған жақсы жол беріп,


    Жол бергенде мол беріп,


    Ойламаған бақ беріп,


    Қырғызды Тәңірім қақ бөліп,


    Садырбала бітем деп,


    Әтеке соғыс күтем деп,


    Бірі көнбей біріне,


    Садыр кетті бөлініп,


    Соғысудан түңіліп,


    Әтеке сынды жырықтың


    Қабырғасы сөгіліп,


    Шапқанда батыр төгіліп:


    Қаракерей Қабанбай,


    Қанжығалы Бөгенбай,


    Сары, Баян мен Сағынбай


    Қырмап па еді жауыңды,


    Қуантпап па еді қауымды,


    Ұмыттың ба соны, Абылай!


    Дүние кезек, Абылай!


    Қаласың әлі-ақ сен былай!


    Артыңдағы балаңа


    Табылар батыр тағы да-ай!


    Сондай ерлер көп тусын


    Деп тілей бер, а Құдай!


    Орта жүзде қатын көп,


    Туатын кейін батыр көп,


    Сол мұқатар жауды деп,


    Елестер көзге сағымдай.


    Ей, Абылай, Абылай,


    Сөзімді тында тағы да-ай!


    Өзіңнен біраз жасы үлкен,


    Дөмпеш таудай басы үлкен,


    Жасыңда болған сырласың,


    Үлкен де болса құрдасың,


    Сексеннен аса бергенде,


    Қайрылмас қаза келгенде,


    Батырың өлді — Бөгенбай!


    Иманын айтып өлерде,


    Иекке жаны келгенде,


    Сәлем айтты үш қайта,


    Кеттім деп сізді көре алмай.


    Батырды қолдан өткіздім,


    Сәлемін міне жеткіздім.


    Жыламай тында, Абылай!


    Жараға жақсы қасқарар,


    Ойбайлап жаман бас салар.


    Көріспей айтты демеңіз,


    Осы еді біздің келген жай.


    Көзіңнің жасын тыя көр,


    Жақсылық бата қыла көр.


    Тағы да талай бақ берсін,


    Балаңа алтын тақ берсін,


    Бөгенбайдай жас берсін,


    Өлшеусіз мал мен бас берсін!


    Бөгенбай сынды батырдың


    Береке берсін артына-ай,


    Сабыр берсін халқына-ай.


    Жасаған ие жар болып,


    Бейіште нұры шалқығай!

  


  
    Бөгенбай өліміне


    


    Уа, Алатаудай Ақшадан


    Асып тудың, Бөгенбай!


    Болмашыдай анадан


    Болат тудың, Бөгенбай!


    Қалақайлап дулатқан,


    Қалдамандап шулатқан


    Қалмақты алдың, Бөгенбай!


    Құбыла көшкен байтақтың


    Ордасындай Бөгенбай!


    Темір жұмсап, оқ атқан


    Қорғасындай Бөгенбай!


    Қолтығы ала бұғының


    Пойкесіндей Бөгенбай!


    Жалаңқия жерлерден


    Жазбай түсіп түлкі алған


    Білегі жуан бүркіттің


    Тегеурініндей Бөгенбай!


    Баянаула, Қызылтау,


    Абыралы, Шыңғыстау,


    Қозы Маңрақ, Қой Маңрақ,


    Арасы толған көп қалмақ;


    Қалмақты қуып қашырдың,


    Қара Ертістен өткізіп,


    Алтай тауға асырдың!


    Ақшәуліге қос тігіп,


    Ауыр қол жидырып алдырдың;


    Қалмаққа ойран салдырдың!


    Қабанбай мен Бөгенбай,


    Арғын менен найманға


    Қоныс қылып қалдырдың!

  


  
    Ей, Ақтанберді, Қабанбай!


    


    Ей, Ақтанберді, Қабанбай!


    Суытпа босқа түсіңді,


    Қайрама онша тісіңді.


    Сырт тазасы не керек,


    Тазарт әуел ішіңді.


    Салмақтасаң, айта ғой,


    Хан алдында күшінді.


    Елімді иесіз демейсің,


    Алты арысқа білдірмей,


    Басып жеймін демейсің?!


    Батпан, батпан мінің бар,


    Қабынбай, бітім қылындар.

  


  
    Жар басына қонбаңыз


    


    Жар басына қонбаңыз,


    Дауыл соқса, үй кетер.


    Жатқа тізгін берсеңіз,


    Жаламенен бас кетер.


    Жаманмен жолдас болсаңыз,


    Көрінгенге күлкі етер.


    Жақсымен жолдас болсаңыз,


    Айрылмасқа серт етер.


    Ит жүгіртіп, құс салсаң,


    Киген тоның түлкі етер.


    Сыпайы сырын білдірмес,


    Ақырын ғана бүлк етер.

  


  
    Жиделібайсын жетіңіз


    


    Абылай ханның қасында


    Бұқарекең жырлайды.


    Жырлағанда не дейді?


    Соғыспа деп жырлайды


    Бұқарекең деген кәріңіз,


    Соғыссаң, кетер сәніңіз.


    Бізден бұрын өтіпті


    Әзіретті Әлі шеріңіз.


    Жаулық жолын сүймеңіз,


    Мынау жалған сұм дүние


    Өтпей қалмас демеңіз,


    Мұсылман болсаң, кетіңіз,


    Сырдарияның суынан


    Көлденең кесіп өтіңіз.


    Үш жыл малды ту сақтап,


    Жиделібайсын жетіңіз.


    Шұрайлы жердің ұйығы —


    Адамы жүзге жетпей өлмеген,


    Малы екі рет төлдеген,


    Қатын, бала қамы үшін


    Солай таман кетіңіз.


    Менің жасым тоқсан үш,


    Мұнан да былай сөйлеуім


    Маған болар ауыр күш.


    Өлетұғын тай үшін,


    Қалатұғын сай үшін


    Қылмаңдар жанжал, ерегес.


    Бұ қылықты қоймасаң,


    Құдайдың бергеніне тоймасаң,


    Егер тілімді алмасаң,


    Көрерсің сонан тепіріш.

  


  
    Көкте бұлт сөгілсе


    


    Көкте бұлт сөгілсе,


    Көктеп болмас, не пайда;


    Көкіректен жан шықса,


    Қайтып келмес, не пайда;


    Дін пұсырман болмаса,


    Тіл пұсырман не пайда;


    Қызда қылық болмаса,


    Құр шырайдан не пайда;


    Ерге дәулет бітпесе,


    Шүлдіреген қызыл тілден не пайда;


    Мал араға түспесе,


    Құр айтқаннан не пайда;


    Байдан қайыр кеткен соң,


    Мал да кетер, не пайда?!

  


  
    Көкшетаудан салдырған


    


    Көкшетаудан салдырған


    Қара үңгір жолдары.


    Сабантаудан жиылып,


    Бес сан болды қолдары.


    Өзің қонған Көкшетау,


    Кәпір қала салды, ойла.


    Жарқақ деген жерлерге


    Шашылып шеті барды, ойла.


    Атбасар мен Қалқотан


    Балығы тәтті су еді,


    Өнебойын шандып ап,


    Сүзекісін салысты, ойла.


    Қарқаралы деген тауларға


    Қарқарасын шанышты, ойла.


    Бетеге мен көденің


    Берекесі қашты, ойла.


    Көкмұрын деген жерлерге


    Қыстауын сонан соқты, ойла.


    Жылқының суат суына


    Шошқасын әкеп төкті, ойла.


    Ұлытау шеті Созақтан,


    Созақтан бергі жерлерден


    Көкорай шалғын көре алмай,


    Шұбырып қазақ кетті, ойла.


    Нұраның бойы Ақмола,


    Есілде бар Қараөткел,


    Екі өткелдің аузынан


    Тас қорғанды салды, ойла.


    Баянаула, Қызылтау,


    Оны да кәпір алды, ойла.


    Шүршітпенен құлақтас,


    Қырғызбенен жұбаптас.


    Ортасында ұйлығып,


    Кетпейін десе, жері тар,


    Кетейін десе, алды-артын


    Қоршап бір алған кәуір бар.


    Ұйлыққан қойдай қамалып,


    Бүйірінен шаншу қадалып,


    Сорлы бір қазақ қалды, ойла!

  


  
    Мінген атың айтамын


    


    Ай, айтамын, айтамын,


    Мінген атың айтамын.


    Құлында емген, тайда емген,


    Құнанында арда емген,


    Дөненінде үйреткен,


    Жібектен арқан сүйреткен,


    Бестісінде белі күшті болсын деп,


    Бес байталға салдырған,


    Алтысында талдай мойнын талдырған,


    Жетісінде жетіп құлан шалдырған,


    Сегізінде серке сан деп атанған,


    Тоғызында тола семірген,


    Онында оқ жыландай қарғыған,


    Ойнай басқан аяқтым,


    От орнындай тұяқтым,


    Қиғаш қамыс құлақтым,


    Саптыаяқтай еріндім,


    Сарымсақтай азулым,


    Сауырысын кере жараған,


    Кекілін қыздай тараған,


    Тостаған көзді торыны


    Топ тарқамай мін-сана!


    Еліңнің қамын же-сана,


    Есіліп кеңес айт-сана.


    Айта да айта кетсін жұртына,


    Мұздар да мұздар қатсын мұртына,


    Кең Абылай, кең Ием!


    Шұбарағаш, құба жон,


    Мекен еткен шөлді, Ием!


    Телі менен тентегің


    Иіліп алдыңа келді, Ием!

  


  
    Мұсылманның баласы


    


    Мұсылманның баласы,


    Сірә, бір кеңес құрыңыз.


    Бірауызды болыңыз!


    Қалған елді тосыңыз,


    Бөтен елмен үйір боп,


    Еркеңізді қосыңыз.


    Кәпір алмас демеңіз,


    Наны тәтті, — жемеңіз.


    Зәбірі қатты бұ кәпір


    Алмай қоймас демеңіз.

  


  
    Он екі айда жаз келер


    


    Он екі айда жаз келер,


    Құс алдында қаз келер.


    Айтып-айтпай немене,


    Дәуреніңіз аз келер.


    Сондай заман жеткенде,


    Шаңырағың тұл болар.


    Еліңе қауіп төнгенде,


    Ата ұрпағың құл болар.


    Қараларың қас болар,


    Қаскөйлерің бас болар.


    Өзі сары, көзі көк,


    Орыстар келер ғалым боп.


    Әулиедей көрінер,


    Діндәрінің аты — поп.


    Поптары болар сазандай,


    Кітабы болар қазандай.


    Ақыретке барғанда,


    Ақсүйекті қор тұтқан,


    Қараны онан зор тұтқан,


    Орыстарды пір тұтқан,


    Сорлы болған қазағым,


    Тартарсың сонда жазаңды-ай!

  


  
    Төріңде жатып салмақтан


    


    Ай, Абылай, Абылай!


    Қатын алма қарадан,


    Қара тумас сарадан.


    Қатын алсаң қарадан,


    Алды кетпес баладан,


    Арты кетпес жаладан.


    Қатын алма төреден,


    Қатын алсаң төреден,


    Еркегі болар жау жанды,


    Ұрғашысы ер жанды.


    Төре берер ұл туса, —


    Аузы кетпес парадан.


    Мал жинасаң, қойдан жи,


    Майы кетпес шарадан.


    Ит жинасаң, сырттан жи,


    Қойды бермес қорадан.


    Аталыдан би қойсаң,


    Адаспас жол мен жорадан.


    Атасыздан би қойсаң,


    Босанбас аузы парадан.


    Қалмаса қайнар азайып,


    Аққан дария суалмас.


    Қалмақтан алсаң бір зайып,


    Сүйегіңді жоғалтпас.


    Абылайымсың алқатқан,


    Отының болсын жантақтан,


    Қатының болсын қалмақтан,


    Қосының болсын қазақтан!


    Сегіз қиыр шартарап,


    Төрт құбылаңды түгел қып,


    Төріңде жатып салмақтан.

  


  
    Ханға жауап айтпасам


    


    Ханға жауап айтпасам,


    Ханның көңілі қайтады.


    Қандыра жауап қатпасам,


    Халқым не деп айтады?


    Хан Абылай, Абылай,


    Қайғылы мұндай хабарды


    Сұрамасаң не етеді?


    Сұраған соң айтпасам,


    Кісілігім кетеді.


    Енді айтайын, тыңдасаң,


    Маған қаһар қылмасаң.


    Қарағай — судан қашықтап,


    Шөлге біткен бір дарақ.


    Шортан — шөлге шыдамсыз,


    Балықтан шыққан бір қарақ.


    Ойлама шортан ұшпас деп,


    Қарағайға шықпас деп.


    Күнбатыстан бір дұшпан


    Ақырда шығар сол тұстан.


    Күншығысқа қарайды,


    Шашын алмай тарайды.


    Құдайды білмес, діні жоқ,


    Жамандықта міні жоқ,


    Өзі сынды бір кәпір,


    Аузы-басы жүн кәпір


    Жаяулап келер жұртыңа!


    Жағалы шекпен кигізіп,


    Балды май жағар мұртыңа.


    Жебірлерге жем беріп,


    Ел қамын айтқан жақсыны


    Сөйлетпей, ұрар ұртына.

  


  
    Өмірге тоймас адамзат


    


    Аруды таңдап сүйсе де,


    Алтынды үйге кірсе де,


    Аспанда жұлдыз аралап,


    Ай нұрын ұстап мінсе де,


    Арманын қоймас адамзат!


    Ілімді түгел білсе де,


    Қызығын көзбен көрсе де,


    Қапалы күні қабарып,


    Қайғының түні төнсе де,


    Үмітін жоймас адамзат!


    Жақындап ажал тұрса да,


    Жанына қылыш ұрса да,


    Қалжырап, көңілі қарайып,


    Қара бір көзін жұмса да,


    Өмірге тоймас адамзат!

